
AUTISTIK SPEKTRI BUZILISHI 
BO‘LGAN BOLALAR 
BILAN KORREKSION – 
RIVOJLANTIRUVCHI ISHLARDA 
MAYDA MOTORIKANING 
AHAMIYATI
Usmanova Nilufar Ilhom qizi
Alfraganus universiteti ijtimoiy fanlar fakulteti
maxsus pedagogika logopediya yo‘nalishi talabasi

Annotatsiya: Maqolada autistik spektr buzilishi (ASB) bo‘lgan bolalarda mayda qo‘l motorikasini rivojlantirishning ahami-
yati hamda bu yo‘nalishda qo‘llanilayotgan pedagogik va terapevtik usullar keng yoritilgan. Jumladan, don va tuz bilan 
bajariladigan mashqlar, Su-Jok terapiyasi, art-terapiya, qo‘g‘irchoq terapiyasi hamda qum terapiyasining mazmuni, 
ularning bolalarning psixofizik rivojlanishiga ta’siri tahlil qilinadi. Muallif ushbu uslublarning bolalarda nutq, tafakkur, ijti-
moiy va emotsional ko‘nikmalarni shakllantirishdagi samaradorligini ta’kidlaydi. Tadqiqot natijalari asosida ASB bo‘lgan 
bolalarning shaxsiy rivojlanishiga ijobiy ta’sir ko‘rsatadigan integrativ yondashuvlar taklif etiladi.

Kalit so‘zlar: autistik spektr buzilishi, mayda motorika, Su-Jok terapiyasi, art-terapiya, qum terapiyasi, qo‘g‘irchoq terapi-
yasi, maktabgacha ta’lim, psixokorreksiya.
Abstract: This article examines the importance of developing fine motor skills in children with Autism Spectrum Disorder 
(ASD) and discusses the pedagogical and therapeutic approaches used in corrective and developmental interventions. 
In particular, the study analyzes activities involving grains and salt, Su-Jok therapy, art therapy, puppet therapy, and sand 
therapy, highlighting their impact on children’s psychophysical development. The author emphasizes the effectiveness 
of these methods in promoting speech, cognitive abilities, social interaction, and emotional development in children with 
ASD. Based on the research findings, integrated approaches are proposed to support the comprehensive personal devel-
opment of children with Autism Spectrum Disorder.

Key words: Autism Spectrum Disorder (ASD), fine motor skills, Su-Jok therapy, art therapy, sand therapy, puppet therapy, 
preschool education, psychocorrection.
Аннотация: В статье раскрывается значение развития мелкой моторики рук у детей с расстройствами аутисти-
ческого спектра (РАС) и рассматриваются педагогические и терапевтические методы, применяемые в коррек-
ционно-развивающей работе. В частности, анализируются упражнения с крупами и солью, Су-Джок-терапия, 
арт-терапия, куклотерапия и песочная терапия, а также их влияние на психофизическое развитие детей. Под-
черкивается эффективность данных методов в формировании речи, мышления, социальных и эмоциональных 
навыков у детей с РАС. На основе результатов исследования предложены интегративные подходы, способству-
ющие всестороннему личностному развитию детей с расстройствами аутистического спектра.

Ключевые слова: расстройства аутистического спектра, мелкая моторика, Су-Джок-терапия, арт-терапия, 
песочная терапия, куклотерапия, дошкольное образование, психокоррекция.

KIRISH
Mashhur neyrofiziolog V.M. Bexterev qo‘l barmoqlarining nozik harakatlari rivojlanishi bilan nutq rivojlanishi 

o‘rtasidagi bog‘liqlikka e’tibor qaratib, quyidagicha ta’kidlagan: “Qo‘l harakatlari har doim nutq bilan chambar-
chas bog‘liq va uning rivojlanishiga yordam beradi.” Hayotning dastlabki bosqichida mayda motorika bolaning 
qanday rivojlanayotganini aks ettiradi hamda uning intellektual qobiliyatlari haqida muhim ma’lumot beradi. 
Qo‘l harakatlarini muvofiqlashtirish va mayda motorikani rivojlantirish bo‘yicha olib boriladigan ishlar bolalar 
nutqini rivojlantirish, o‘zini o‘zi parvarish qilish ko‘nikmalarini shakllantirish va qo‘lni yozuvga tayyorlashning 
muhim tarkibiy qismi bo‘lishi kerak. Mayda motorika rivojlanishi bilan bir qatorda xotira, diqqat va so‘z boyligi 
ham rivojlanadi.

Autistik spektr buzilishi (ASB) bo‘lgan bolalarda ko‘pincha qo‘lning mayda motorikasi rivojlanishida 
nuqsonlar kuzatiladi, shuningdek, ko‘z–qo‘l koordinatsiyasi yetarli darajada shakllanmagan bo‘ladi. Bu esa 

yozuv va boshqa qo‘l mehnatini talab qiladigan faoliyat turlarining shakllanishiga salbiy ta’sir ko‘rsatadi. Autistik 
spektr buzilishi bo‘lgan maktabgacha yoshdagi bolalar rasm chizish, plastilin bilan ishlash, kiyinish, bog‘ich 
bog‘lash kabi aniq va muvofiqlashtirilgan harakatlarni talab qiladigan faoliyatlarda katta qiyinchiliklarga duch 
keladilar. Shuning uchun autistik spektr buzilishi bo‘lgan maktabgacha yoshdagi bolalarda qo‘l va ko‘z harakat-
larining aniqligi, koordinatsiyasi, qo‘l elastikligi hamda ritmliligini rivojlantirish zarur. Maxsus pedagoglar, o‘z 
navbatida, mayda motorikani rivojlantirish uchun turli xil o‘yinlar va didaktik qo‘llanmalardan foydalanadilar.

MAVZUGA OID ADABIYOTLAR SHARHI
Autistik spektr buzilishi (ASB) bo‘lgan bolalarni korreksion-rivojlantirish masalasi zamonaviy maxsus peda-

gogika, psixologiya va neyrofiziologiyaning eng dolzarb yo‘nalishlaridan biri hisoblanadi. So‘nggi yillarda olib 
borilgan ilmiy tadqiqotlarda ASB bo‘lgan bolalarning kognitiv, kommunikativ hamda ijtimoiy rivojlanishida mayda 
motorikaning alohida ahamiyat kasb etishi ilmiy jihatdan asoslab berilgan. Tadqiqotchilar qo‘l barmoqlarining 
nozik harakatlari bosh miya po‘stlog‘ining nutq va tafakkur markazlari bilan bevosita bog‘liqligini ta’kidlaydilar.

N.V. Karmanova, T.A. Selixova va L.A. Grigoryanlarning “Лучшие практики по сопровождению детей с 
расстройствами аутистического спектра” nomli metodik qo‘llanmasida autistik spektr buzilishi bo‘lgan bolalar 
bilan ishlashda multidissiplinar yondashuvning muhimligi qayd etiladi. Mualliflar pedagog, logoped, defektolog, 
psixolog va ota-onalar o‘rtasidagi uzviy hamkorlik bolaning rivojlanish dinamikasiga ijobiy ta’sir ko‘rsatishini 
ta’kidlaydilar. Qo‘llanmada sensor integratsiya mashqlari, mayda motorikani rivojlantiruvchi o‘yinlar, vizual 
qo‘llab-quvvatlash vositalari hamda individual ta’lim dasturlaridan foydalanish tavsiya etiladi [1, 25–41-b.]. Ayniqsa, 
qo‘l harakatlarini rivojlantirish orqali bolaning yozuvga tayyorligi, mustaqil faoliyati va kommunikativ kompeten-
siyalarini shakllantirish mumkinligi ilmiy dalillar bilan asoslangan.

Sensor integratsiya nazariyasining asoschisi A.J. Ayres mayda motorikaning rivojlanishini bolaning 
markaziy nerv tizimining yetilishi bilan uzviy bog‘laydi. Uning fikricha, bola tashqi muhitdan oladigan sensor 
axborotni to‘g‘ri qabul qilishi va qayta ishlashi natijasida harakatlarni muvofiqlashtirish, nutq rivoji hamda o‘quv 
faoliyatiga tayyorgarlik shakllanadi. ASB bo‘lgan bolalarda esa aynan sensor integratsiya jarayonlarining buzil-
ganligi sababli mayda motorikada sezilarli qiyinchiliklar kuzatiladi. A.J. Ayres bunday bolalarda qo‘l barmoq
larining faol harakatlarini rivojlantirish sensor tizim faoliyatini faollashtirishning muhim omili ekanligini ta’kid-
laydi [2, 48–56-b.; 91–105-b.].

A.L. Bitova va O.B. Borisovskayaning “Pedagogika, которая лечит” asarida korreksion pedagogikaning 
zamonaviy metodlari tahlil qilinib, art-terapiya, qum terapiyasi, qo‘g‘irchoq terapiyasi, musiqiy terapiya va 
o‘yin texnologiyalarining autistik spektr buzilishi bo‘lgan bolalar psixologik rivojlanishidagi o‘rni yoritilgan. 
Mualliflarning fikricha, mayda motorikani rivojlantirishga qaratilgan mashg‘ulotlar nafaqat qo‘l harakatlarini, balki 
hissiy barqarorlik, diqqat, tafakkur va ijtimoiy muloqotni ham rivojlantiradi. Ayniqsa, ijodiy faoliyatga asoslangan 
mashg‘ulotlar bolalarda tashabbuskorlik va o‘zini ifodalash ko‘nikmalarini rivojlantiradi [3, 74–89-b.].

G.E. Bolshakovaning tadqiqotlari og‘ir va ko‘p sonli rivojlanish nuqsonlari mavjud bo‘lgan bolalarda sensor 
rivojlanishni korreksiya qilish masalalariga bag‘ishlangan. Muallif taktil, kinestetik va proprioseptiv sezgilarni 
rivojlantirish mayda motorika shakllanishining asosiy sharti ekanligini ko‘rsatadi. Uning tavsiyalariga ko‘ra, 
don mahsulotlari, qum, plastilin, konstruktorlar va turli teksturadagi predmetlardan foydalanish bolaning qo‘l 
mushaklarini mustahkamlaydi, ko‘z–qo‘l koordinatsiyasini rivojlantiradi hamda murakkab harakatlarni bajarish 
qobiliyatini oshiradi [4, 118–136-b.].

Mahalliy va xorijiy tadqiqotlarda ham qo‘l barmoqlarining rivojlanganligi bolaning nutq rivojlanishiga bevo-
sita ta’sir etishi ko‘p marotaba isbotlangan. Mashhur neyrofiziolog V.M. Bexterev hamda A.R. Luriya tadqiqot-
larida bosh miya po‘stlog‘idagi motor va nutq markazlarining funksional yaqinligi ko‘rsatilib, qo‘l harakatlarining 
faollashishi nutq markazlarining ham faollashishiga olib kelishi ilmiy jihatdan asoslangan. Shu sababli logo-
pedik mashg‘ulotlarda barmoq gimnastikasi, mozaika, konstruktor, plastilin, qirqish, yelimlash va ip o‘tkazish 
kabi mashqlar keng tavsiya etiladi.

Zamonaviy xorijiy ilmiy tadqiqotlarda autistik spektr buzilishi bo‘lgan bolalarning 70–90 foizida motor rivoj
lanishidagi turli darajadagi qiyinchiliklar kuzatilishi qayd etilgan. Ushbu muammolar bolaning kundalik hayot 
faoliyati, yozuv malakasi, kiyinish, ovqatlanish, o‘yin va ta’lim faoliyatiga salbiy ta’sir ko‘rsatadi. Shuning uchun 
rivojlantiruvchi mashg‘ulotlar dasturiga mayda motorikani rivojlantirish vositalarini kiritish korreksion ishlarning 
ajralmas qismi sifatida e’tirof etiladi.

So‘nggi yillarda Su-Jok terapiyasi, Montessori elementlari, sensor integratsiya texnologiyalari, art-tera-
piya va qum terapiyasi bo‘yicha olib borilgan tadqiqotlar ushbu metodlarning samaradorligini tasdiqlamoqda. 
Mazkur usullar bolaning sensor sezgirligini me’yorlashtirish, mushak tonusini yaxshilash, harakat koordinatsi-
yasini rivojlantirish, emotsional zo‘riqishni kamaytirish hamda kommunikativ faolligini oshirishga xizmat qiladi. 
Ayniqsa, multimodal yondashuv asosida tashkil etilgan mashg‘ulotlar autistik spektr buzilishi bo‘lgan bolalarda 
yuqori natijalarni ta’minlaydi.

Adabiyotlar tahlili shuni ko‘rsatadiki, ilmiy manbalarda mayda motorika faqat qo‘l harakatlarini rivojlantirish 
vositasi sifatida emas, balki nutq, tafakkur, sensor integratsiya, ijtimoiy moslashuv va mustaqil hayot ko‘nikma-
larini shakllantiruvchi kompleks rivojlantiruvchi omil sifatida baholanadi. Shu bois autistik spektr buzilishi bo‘lgan 
bolalar bilan olib boriladigan korreksion-rivojlantiruvchi ishlarda mayda motorikani rivojlantirishga qaratilgan 
innovatsion pedagogik va terapevtik texnologiyalardan tizimli foydalanish ilmiy hamda amaliy jihatdan dolzarb 
hisoblanadi.

TADQIQOT METODOLOGIYASI
Mazkur tadqiqotda autistik spektr buzilishi bo‘lgan bolalarda mayda motorikani rivojlantirishning korrek-

sion-rivojlantiruvchi ishlardagi ahamiyatini o‘rganishda kompleks metodologik yondashuvdan foydalanildi. 
Tadqiqotning nazariy asosini maxsus pedagogika, logopediya, psixologiya va sensor integratsiya nazariyalariga 
oid ilmiy manbalar tashkil etdi. Tadqiqot jarayonida ilmiy adabiyotlarni tahlil qilish, qiyosiy tahlil, umumlashtirish 
va tizimlashtirish metodlari qo‘llanildi.

Shuningdek, mayda motorikani rivojlantirishga qaratilgan amaliy usullar: don va tuz bilan mashqlar, Su-Jok 
terapiyasi, art-terapiya, qo‘g‘irchoq terapiyasi hamda qum terapiyasining pedagogik imkoniyatlari tahlil qilindi. 
Olingan ma’lumotlar ilmiy-nazariy jihatdan umumlashtirilib, autistik spektr buzilishi bo‘lgan bolalar bilan korrek-
sion-rivojlantiruvchi ishlarni takomillashtirish bo‘yicha xulosalar ishlab chiqildi.

TAHLIL VA NATIJALAR
Autistik spektr buzilishi (ASB) bo‘lgan bolalar bilan ishlashda an’anaviy hamda noan’anaviy usul va texni-

kalardan foydalaniladi. Qo‘lning mayda motorikasini rivojlantirish bo‘yicha ishlar tizimli ravishda, ya’ni har kuni 
5–10 daqiqa davomida to‘g‘ridan to‘g‘ri ta’lim faoliyati, birgalikdagi mashg‘ulotlar hamda individual mashg‘ulotlar 
jarayonida olib boriladi. Don (masalan, guruch yoki yorma) ichiga kichik Kinder Surprise o‘yinchoqlari yashiriladi. 
Bola ularni qo‘li yoki qoshiq yordamida topadi. Idishga qizil va oq loviya solinadi. Bola loviyalarni rangiga qarab 
ajratib, alohida idishchalarga joylashtiradi. Manniy yormasi tovoq yoki keng idishga solinib, tekislanadi. Bola 
uning ustiga turli naqshlar, shakllar yoki rasmlar chizadi. Manniy yormasi va makaron bir idishda aralashtiriladi. 
Ikkinchi idishga elak qo‘yilib, aralashma elanadi. Elakda faqat makaron qoladi va u boshqa idishga solinadi. 
Namuna asosida yoki mustaqil ravishda yo‘lakchalar va naqshlar yaratiladi. Bir idishda turli xil don mahsulotlari 
(makaron, qizil va oq loviya) aralashtiriladi. Bola ularni alohida idishchalarga ajratadi. Chimdimlab ushlashni 
mashq qilish: bola loviyani bosh va ko‘rsatkich barmog‘i bilan ushlab, kichik shishachaga soladi. Bunday o‘yinlar 
jarayonida qo‘lning mayda motorikasi, tasavvur, tafakkur va xotira rivojlanadi. Qo‘l harakatlari hamda ularning 
ketma-ketligi mustahkamlanadi, barmoqlar kuch, harakatchanlik va elastiklik kasb etadi. Bu esa kelajakda yozuv 
ko‘nikmalarini egallashni yengillashtiradi. Bola bunday o‘yinlarda mamnuniyat bilan ishtirok etadi: barmoqlari 
bilan donlarni titkilaydi, ularni rangi va shakliga qarab ajratadi hamda don orasiga yashirilgan o‘yinchoqlarni 
topishga harakat qiladi. ASB bo‘lgan bolalar bilan ishlashda mayda motorikani rivojlantirish va sog‘lomlashtirish 
maqsadida dengiz tuzidan ham foydalanish mumkin.

Dengiz tuzi:

•	 mushaklardagi taranglikni kamaytiradi;

•	 asab tizimini tinchlantiradi;

•	 nafas olish tizimi faoliyatini yaxshilashga yordam beradi;

•	 mayda motorikani rivojlantiradi.

Dengiz tuzidan foydalanishning noan’anaviy shakllari bolada ijobiy his-tuyg‘ularni shakllantiradi. Mazkur 
mashqlar qo‘lning mayda motorikasini rivojlantirish va bolani sog‘lomlashtirishga qaratilgan bo‘lib, ular orqali 
bola siqish, bo‘shatish, yengil urish, ko‘rsatkich barmoqlar bilan aylantirish, kaftlarni ishqalash hamda tuzni 
bir idishdan ikkinchisiga to‘kish kabi asosiy harakatlarni o‘zlashtiradi. Barmoqlar va kaftlar uchun mashqlar. 
Mashqlar navbatma-navbat har ikki qo‘l bilan yoki ikkala qo‘l ishtirokida bajariladi. Har biri 5–7 marta takror
lanadi.

•	 “Sho‘rva solamiz” – tuzni chimdimlab ushlab, barmoqlar orasidan sekin to‘kish.

•	 “Quduq burg‘ilaymiz” – har bir barmoq bilan tuz solingan idishda aylantirish harakatlarini bajarish.

•	 “Mushukcha” – barmoq uchlarini tuzga muloyim botirish.

•	 “Yomg‘ir” – tuzni bir kaftdan ikkinchi kaftga to‘kish.

•	 “Tap-tap” – kaftlar bilan tuz yuzasiga yengil urish.

•	 “Qorli bulut” – tuzni mushtga siqib ushlab turish, so‘ng qo‘yib yuborish.

•	 “Salomlashayotgan barmoqlar” – tuzni ikki kaft orasida muloyim ishqalash.

•	 “Tepacha yasaymiz” – kaft bilan tuzni bir joyga yig‘ib, tepacha hosil qilish.

•	 “Tovuqcha sayrda” – har ikki qo‘l barmoqlari chimdim holatda tuz yuzasiga yengil uradi.

•	 “Buvi bag‘rida ikki quvnoq g‘oz” – barmoqlar tuzni chimdib olish harakatlarini bajaradi.

•	 “Xazina izlaymiz” – bola tuz solingan idishda yashirilgan buyumni izlaydi.

Mazkur mashq va o‘yinlar bolaning qo‘l harakatlarini faollashtiradi, hissiy holatini yaxshilaydi, tasavvurini 
kengaytiradi hamda yozish, chizish, kiyinish va yechinish kabi hayotiy ko‘nikmalarni shakllantirishga yordam 
beradi. Mayda motorikani rivojlantirishda quyidagi vositalardan ham foydalanish mumkin:

•	 yirik tugmalar va plastik butilkalar qopqoqlari;

•	 LEGO konstruktori detallari;

•	 “Quruvchilar” o‘yini – turli kichik buyumlar va dengiz tuzi yordamida inshootlar qurish

•	  “Rassomlar” o‘yini – ko‘rsatkich barmog‘i bilan tuz yuzasida turli tasvirlarni chizish.

Barmoqlar mashqlarini dengiz tuzi bilan uyg‘unlashtirish ASB bo‘lgan bola uchun sodda, qulay, qiziqarli 
va jozibador faoliyat hisoblanadi. Ushbu mashg‘ulotlar davomida nafaqat tafakkur va boshqa psixik jarayonlar 
rivojlanadi, balki bolaning umumiy salomatligi ham mustahkamlanadi. Keyingi metodlardan biri – Su-Jok tera-
piyasidir. Bu sharq tabobatiga asoslangan davolash va profilaktika usullaridan biri bo‘lib, organizmning himoya 
funksiyalarini faollashtirish hamda bosh miya po‘stlog‘ining tegishli zonalariga ta’sir ko‘rsatishga qaratilgan. 
Su-Jok terapiyasi mashg‘ulotlari she’rlar, ertaklar va qiziqarli o‘yinlar bilan uyg‘unlashtiriladi. Mashg‘ulotlarda: 
prujinali halqachalar; massajli “kirpi” sharchalari qo‘llaniladi.

Sharchalar kaftdagi reflektor zonalarni rag‘batlantiradi, halqachalar esa barmoqlar faoliyatini faollashtiradi. 
Natijada sensor sezuvchanlik rivojlanadi, diqqat jamlanadi, ichki muvozanat tiklanadi hamda umumiy rivojla-
nish jadallashadi. Art-terapiya ham ASB bo‘lgan bolalar bilan ishlashda samarali usullardan biridir. U pedagog 
yoki psixolog bilan bola o‘rtasidagi muloqotni rivojlantirishga xizmat qiladi hamda bolaning o‘ziga xosligini his 
etishiga yordam beradi. Noan’anaviy rasm chizish usullari, nam qog‘ozda bo‘yoqlar bilan ishlash, klyaksa usuli, 
musiqa asosida rasm chizish va barmoqlar bilan rasm ishlash bolaning hissiy holatini yaxshilaydi, tasavvurini 
kengaytiradi hamda ijodiy faolligini rivojlantiradi.

Qo‘g‘irchoq terapiyasi ham ASB bo‘lgan bolalar bilan ishlashda yuqori samaradorlikka ega. Ayniqsa, 
yumshoq qo‘lqo‘g‘irchoqlar yordamida salomlashish, xayrlashish, yordam so‘rash va yordam ko‘rsatish kabi 
ijtimoiy ko‘nikmalar shakllantiriladi. Qo‘g‘irchoq orqali olib borilgan muloqot bolaga savol berish, javob qaytarish 
hamda tashqi muhit bilan samarali aloqa o‘rnatishni o‘rgatadi. Qum terapiyasi tabiiy materiallardan foydala-
nishga asoslangan bo‘lib, bolaning emotsional holatini yumshatadi, ichki kechinmalarini ifodalashga imkon 
yaratadi va stressni kamaytiradi. Ushbu metod:

•	 bolaning individual dunyoqarashini namoyon etadi;

•	 tashvish va zo‘riqishni kamaytiradi;

•	 erkin o‘zini ifoda etishga yordam beradi;

•	 og‘zaki muloqotdagi qiyinchiliklarni qisman kompensatsiya qiladi;

•	 rolli o‘yinlar orqali ijtimoiy vaziyatlarga moslashishni rivojlantiradi.

Qum bilan ishlash davomida bola turli shakllar, yo‘llar, tog‘lar va syujetlar yaratadi. Bu jarayon uning hissi-
yotlarini ifodalash, emotsional zo‘riqishni kamaytirish va ichki dunyosini namoyon etish uchun qulay sharoit 
yaratadi. Mutaxassislarning ta’kidlashicha, qum bilan ishlash emotsional barqarorlikni ta’minlash va salbiy 
psixik zo‘riqishni kamaytirishga yordam beradi.

XULOSA
Autistik spektr buzilishi bo‘lgan bolalarda mayda motorika rivojlanishidagi muammolar ularning umumiy 

rivojlanishiga, ayniqsa nutq, tafakkur va ijtimoiy ko‘nikmalariga salbiy ta’sir ko‘rsatadi. Maqolada bayon etilgan 
usullar – don bilan o‘yinlar, dengiz tuzi bilan mashqlar, Su-Jok terapiyasi, art-terapiya, qo‘g‘irchoq terapiyasi 
va qum terapiyasi – bolaning mayda motorikasini faollashtirish orqali uning psixologik, emotsional va ijtimoiy 

rivojlanishiga ijobiy ta’sir ko‘rsatadi. Ushbu mashg‘ulotlar nafaqat harakat koordinatsiyasini yaxshilaydi, balki 
bolaning o‘ziga bo‘lgan ishonchini mustahkamlaydi va uni mustaqil hayotga tayyorlaydi. Shunday qilib, ASB 
bo‘lgan bolalar bilan ishlashda tizimli hamda integrativ yondashuvlar yuqori samaradorlikni ta’minlaydi.

Foydalanilgan adabiyotlar ro‘yxati:
1.	 Карманова Н.В., Селихова Т.А., Григорян Л.А. Лучшие практики по сопровождению детей с расстройствами 

аутистического спектра (опыт Республики Коми): методическое пособие для руководителей и педагогических 
работников образовательных организаций Республики Коми. – Сыктывкар, 2019. – 144 с.

2.	 Айрес Э.Дж. Ребёнок и сенсорная интеграция. Понимание скрытых проблем развития / пер. с англ. Ю. Даре. – 
Москва: Теревинф, 2009. – 272 с.

3.	 Битова А.Л., Борисовская О.Б. Педагогика, которая лечит. – Москва: Теревинф, 2013. – 203 с.
4.	 Большакова Г.Е.  Коррекция сенсорного развития учащихся с тяжёлыми множественными нарушениями 

развития. – Москва: Гуманитарный издательский центр ВЛАДОС, 2010. – 320 с.
5.	 Schaaf R.C., Mailloux Z. Clinician’s Guide for Implementing Ayres Sensory Integration: Promoting Participation for 

Children with Autism. Bethesda, MD: AOTA Press, 2015. – 320 p.
6.	 Case-Smith J., O’Brien J.C. (Eds.). Occupational Therapy for Children and Adolescents. 7th ed. St. Louis, MO: Else-

vier Mosby, 2015. – 1248 p.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

